
আসিছে বিনাশি বীর বিপক্ষ সমূহে।

ছাড়িয়া অশ্বের বল্গা দুকরে দুখান,

চালাইছে করবার, পড়িছে লাফায়ে

পদের আঘাতে অশ্ব, কভু আগে, কভু

বামে, কভু বা দক্ষিণে; অযুত সৈন্যের

স্থান যুড়ি বীরবর করিছে সমর।

আস্ফালিয়া অসি চণ্ডী আক্রমিলা তারে।

বাজিল দুজনে যুদ্ধ প্রলয মূরতি।

নিদাঘ মধ্যাহ্নে যেন লাগিল আগুন।

ফাটিয়া যাইতে মরি লাগিলা মেদিনী

উভরের পরাক্রমে; ফাটিল আকাশ,

বিকট চিৎকার রবে; ছিন্ন ভিন্ন বায়ু;

ঘন অস্ত্র সঞ্চালনে; তিতিলা উভয়ে,

উভয়ের অস্ত্রাঘাতে শোণিত ধারায়।

গর্জ্জি মহারোষে তবে আসি রক্ত বীজ

প্রহারিলা ভীম গদা চামুণ্ডার করে;

খসিয়া পড়িল আসি ভূমে হাত হতে

কাঁপি থর থরে; নত কৈলা হাত দেবী

কাতরে ক্ষণেক। ক্রোধ প্রজ্বলিত চোখে

হেরিলা বিকট ভাবে তবে রক্ত বীজে।

নিমেষে অমনি তুলি লয়ে করবার

প্রবল বাত্যার সম নাহি মানি রোধ,

